
XIX դ. 60-70-ական թթ. հայ հասարակական նշանավոր գործիչների շարքում իր 

ուրույն տեղն է գրավում մանկավարժ, սոցիոլոգ, հրապարակախոս, պատմաբան, 
գրականության տեսաբան և քերականագետ Ստեփանոս Պալասանյանը (1837-1889): 

Ստ. Պալասանյանը սկզբնական կրթությունը ստացել է իր ծննդավայր Բոտոշանում 
(Ռումինիա) Տեր-Պողոս քահանա Հակոբյանի մոտ: 1853 թ. պատանի Պալասանյանը 
կորցնում է իր հորը: Նույն թվականին նա մեկնում է Փարիզ և Բոտոշանի հայոց 
«ազգային հոգեբարձության» ատենապետ Գասպար Կոյլաևանի միջնորդությամբ 
ընդունվում «ի թիւս ձրիավարժ աշակերտաց Փարիզի Մուրադեան վարժարան»1:  

1852-1855 թթ. Պալասանյանը, սովորելով Փարիզի Մուրադյան վարժարանում, 
աշակերտել է Գ. Այվազովսկուն, Ս. Թեոդորյանին և Ա. Գալֆայանին: Այդ ժամանակ 
արդեն լուրջ տարաձայնություններ կային Մուրադյան վարժարանի և Վենետիկի 
միաբանության միջև: 1858 թ. ավարտելով ուսումնառությունը՝ վերադառնում է իր 
ծննդավայր Բոտոշան: Նույն թվականին Թեոդոսիայի նորաբաց Խալիպյան 
ուսումնարանի հիմնադիր Գ. Այվազովսկին իր նախկին տաղանդավոր աշակերտին 
հրավիրում է նույն հաստատություն՝ պաշտոնավարելու որպես ուսուցիչ: Այդ ժամանակ 
արդեն Ստ. Պալասանյանը կատարելապես տիրապետում էր հայերենին և 
ֆրանսերենին: 

Նոր Նախիջևանի խալիպյան-հայրապետյան խմբակցությունների վեճի ժամանակ 
պաշտպանելով հայրապետյաններին՝ նա գժտվում է Գ. Այվազովսկու հետ: 1861 թ. իր 
գործընկեր ուսուցիչներ Ս. Շիլլիկյանի և Հ. Իփեկճյանի հետ դպրոց է հիմնադրում Նոր 
Նախիջևանում: 

1863 թ. Գ. Այվազովսկու ամբաստանությամբ արտաքսվել է Նոր Նախիջևանից և 
հաստատվել Թիֆլիսում: Սկզբում Ստ. Պալասանյանը մասնավոր դասեր է տվել 
Թիֆլիսի ունևոր հայ ընտանիքներում: Հետագայում՝ 1863-1881 թթ., հրավիրվել և 
դասավանդել է Ներսիսյան դպրոցում հայոց և ընդհանուր պատմություն, հայոց լեզու, 
հայ և ընդհանուր գրականություն, ֆրանսերեն: 1869 թ. մի խումբ հայ 
մտավորականների հետ հիմնել է նշանավոր Գայանյան օրիորդաց դպրոցը. նա այդ 
դպրոցի վարչության կազմում ստանձնել է «հիմնադիր» անդամի պատվարժան 
պարտավորությունը և հինգ տարի անվճար ուսուցչություն է արել2: 

Ստ. Պալասանյանը Թիֆլիսում ամուսնացել է բանաստեղծ Գևորգ Բարխուդարյանի 
քրոջ հետ: Կնոջը կորցնելուց հետո մնացել է իր միակ  
 
 
 
 
 

                                                 
1 Ստեփանոս Պալասանեան (Մի քանի խոսք նորա կյանքի և գրականական ուղղութեան մասին), գրեց 

Իսահակ Հարությունեանց, Թիֆլիս, 1895, էջ 4: 
2 Նույն տեղում, էջ 15-16: 

դստեր հետ: Նա երկրորդ անգամ է ամուսնացել, բայց նոր ժառանգ չի ունեցել3: 

1881 թ. Գևորգ Դ կաթողիկոսը նրան հրավիրում է Էջմիածնի Գևորգյան ճեմարանում 
հայոց պատմություն և ֆրանսերեն դասավանդելու:  

Պալասանյանը թղթակցել է «Մասյաց աղավնի», «Կռունկ», «Մեղու Հայաստանի», 
«Մշակ», «Արարատ» և այլ պարբերականների: 

Թիֆլիսի ամսագրերում և թերթերում մերթ «Գրիչ» կեղծանունով, մերթ սեփական 
ստորագրությամբ նա հոդվածներ և հետազոտություններ է հրապարակում հայոց 
պատմության, ազգային հարցի, սոցիոլոգիայի, գեղագիտության, գրաքննադատության, 
մանկավարժության և այլ հարցերի շուրջ4: 

1862 թ. Զեյթունի ապստամբության առիթով «Կռունկ Հայոց աշխարհին»-ի 
հոկտեմբեր ամսվա համարում Ստ. Պալասանյանի թարգմանությամբ տպագրվում է 
Վիկտոր Լանգլուայի «Ճանապարհորդութիւն ի Կիլիկիայ և ի լերինս 
Տաւրոսի»աշխատությունը, որի նպատակն էր արևելահայության մեջ համազգային 
պայքարի ու միասնական պետության ստեղծման սեր զարթնեցնել: 

Ստ. Պալասանյանը մահացել է 1889 թ. Վաղարշապատում (Էջմիածնում) և թաղված 
է Սուրբ Գայանե վանքի բակի հյուսիսարևելյան կողմում: Նրա պատմագիտական 
գործերից առավել ուշագրավ է հատկապես «Պատմություն Հայոց: Սկզբից մինչև մեր 
օրերը» ծավալուն աշխատությունը, որը հրատարակվել է 1890 թ. Թիֆլիսում և կարճ 
ժամանակամիջոցում ունեցել է մի քանի վերահրատարակություն: 

Սույն աշխատության ներածականում հեղինակը նշում է, որ «թեև այս գիրքը 
իսկապես դպրոցական գործածության համար է նշանակված», բայց նաև ուրիշ 
կողմնակի նպատակ է ունեցել: Միաժամանակ նկատում է, որ Մ. Չամչյանի 
աշխատությունն իր ստվարությամբ և լեզվով ամենևին մատչելի չէ, ուստի այն 
կհետաքրքրի լայն շրջանակներին5: 

Պալասանյանը հայոց պատմությունը բաժանել է վեց շրջանի՝ 1) մեր ազգի ծագումից 
մինչև պարթևաց Հայաստան գալը (2300-150 Ք.ա.),             2) պարթևաց Հայաստան 
գալուց մինչև քրիստոնեության հաստատումը (150 Ք.ա.-300 Ք.հ.), 3) քրիստոնեության 
հաստատումից մինչև արաբական արշավանքները (300-640 թթ.), 4) արաբական 
արշավանքներից մինչև քաղաքական կյանքի անկումը (640-1080 թթ.), 5) հայոց իշխա-
նությունը Կիլիկիայում (1080-1375 թթ.), 6) քաղաքական կյանքի անկումից մինչև մեր 
օրերը (1375-1885 թթ.): 

Իր նախորդներից Պալասանյանը դրականորեն տարբերվեց նրանով, որ կանգնեց 
պատմականության դիրքերում և պատմությունը դիտարկեց դինամիկայի և 
աստիճանական զարգացման մեջ՝ մեծ դեր հատկացնելով հատկապես բնական 
գործոններին6: 
 
 
 
 

                                                 
3 Նույն տեղում, էջ 16: 
4 ԹովմասյանԹովմասյանԹովմասյանԹովմասյան    ՍՍՍՍ. . . . ՍՍՍՍ....,,,,    Ստ. Պալասանյանի գեղագիտական հայացքները, Ե., 1959,           էջ 6: 
5 ՊալասանեանՊալասանեանՊալասանեանՊալասանեան    ՍտՍտՍտՍտ....,,,, Պատմութիւն Հայոց: Սկզբից մինչև մեր օրերը, Թիֆլիս, 1890, էջ Բ: 
6 Հայ ժողովրդի պատմություն, հ. VI, Ե., 1981, էջ 889: 

      Ստ. Պալասանյանը, անդրադառնալով հին շրջանի պատմությանը,         Մ. Խորե-
նացու նման հայ ժողովրդի ծագումնաբանության մեջ մեծ տեղ է հատկացնում 
առասպելաբանությանը: Նա հայոց պատմության շարադրանքը վերցնում է լայն 
առումով: Իր պատմության մեջ մայր հայրենիքի պատմությանը զուգահեռ՝ հյուսում է 
հայ գաղութներում կատարվող տեղաշարժերը և անցուդարձը: Ուշագրավ են Կիլիկյան 
Հայաստանի սոցիալ-տնտեսական կյանքի, պետական կարգի, դատարանների, 
հարկային, մաքսատների և մշակութային հարցերին վերաբերող նրա դատողու-
թյունները: 

 Պատմաբան Պալասանյանը Կիլիկիայի հայկական պետության պատմությունը 
շարադրելիս գրում է, որ «Ուշադրության արժանի է, որ Լևոն Գ օրինակել տվեց 
հայկական գրականության նշանավոր արդյունքները և զանազան տեղեր ցրեց 
ուսումնականների գործունեության համար. նրան ենք պարտական, որ շատ հայ 
ձեռագրեր անկորուստ հասել են մինչև մեր օրերը»7: 

Անդրադառնալով հայերի նկատմամբ ցարիզմի վարած քաղաքականությանը՝ 
«Հայոց հարաբերությունները ռուսաց հետ – Ռուսաստանի Հայք» գլխում Ստ. 
Պալասանյանը գրում է. «Աչքի առաջ ունենալով յուր երկրի վաճառականության և 
արհեստների բարգավաճումը և յուր ապագա աշխարհակալությունները Ասիայում, 
ռուս պետությունը անցյալ երկու դարերում պաշտպան և բարեկամ հանդիսացավ 
Հայոց: Ռուսաց թագավորները մեծամեծ խոստումներ տվին Հայոց, արտոնություններ 
շնորհեցին, աստիճաններ և պատվանշաններ բաշխեցին, որպեսզի նոցա 
համակրությունը գրավեն»8:  

Եթե Ռուսաստանը չէր ուզում վերականգնել Հայաստանի առաջվա փառքը, ապա 
պարսկահայերի և արևմտահայերի զանգվածային հայրենադարձության շնորհիվ 
հնարավորություն տրվեց կրկին «նորոգել» Հայաստանը9: 

Հանրագիտական պատրաստություն ունենալով և քաջածանոթ լինելով ռուսական և 
արևմտյան աղբյուրներին՝ Ստ. Պալասանյանը, որպես մտածող, զերծ էր գավառական 
սահմանափակությունից, կարողանում էր լայնորեն լուսաբանել հարցերը՝ տալով 
փաստական հարուստ նյութ, հմտորեն օգտագործելով գիտության իր ժամանակվա 
նվաճումները: Ստ. Պալասանյանը իր շատ ժամանակակիցներից տարբերվում էր 
նրանով, որ ձգտում էր ընդհանրացումներ անել և հարցերը դիտարկել տեսականորեն10: 

Զարգացումը հասարակական կյանքի հիմնական օրենք հայտարարելով՝ Ստ. 
Պալասանյանը վստահորեն նշում է. «Բայց մի ժողովուրդ, որքան էլ խեղճ լինի, չէ կարող 
բոլորովին անուշադրության մեջ մնալ, որովհետև բոլորովին անշարժ միայն մեռած 
բանն է»11: 
 
 
 

                                                 
7 ՊալասանեանՊալասանեանՊալասանեանՊալասանեան    ՍտՍտՍտՍտ....,,,, նշվ. աշխ., էջ 367: 
8 Նույն տեղում, էջ 482-483: 
9 ՍարուխանյանՍարուխանյանՍարուխանյանՍարուխանյան    ՆՆՆՆ. . . . ԲԲԲԲ....,,,, Արևելյան Հայաստանի Ռուսաստանին միացման պրոբլեմը մինչհեղափոխական 

հայ պատմագրության մեջ, Ե., 1971, էջ 176։ 
10 ԹովմասյանԹովմասյանԹովմասյանԹովմասյան    ՍՍՍՍ....,,,, նշվ. աշխ., էջ 6: 
11    ՊալասանեանՊալասանեանՊալասանեանՊալասանեան    ՍտՍտՍտՍտ....,,,,    Պատմութիւն հայոց գրականութեան, Թիֆլիս, 1865, էջ 39: 

      Այսպիսով, Ստ. Պալասանյանը իր «Հայոց պատմություն» պատմագիտական 
աշխատությամբ զգալի դեր խաղաց XIX դ. վերջերին և XX դ. սկզբներին հայ 
աշակերտների և ուսումնասիրողների մեջ ազգային մտածողության և հայեցի 
դաստիարակության ձևավորման գործում: 

    

 
СТЕПАНОС ПАЛАСАНЯНСТЕПАНОС ПАЛАСАНЯНСТЕПАНОС ПАЛАСАНЯНСТЕПАНОС ПАЛАСАНЯН    

 
МАИЛЯН Ф. Е. 

 
РезюмеРезюмеРезюмеРезюме    

 
Степанос Паласанян (1837-1889) принадлежит к плеяде армянских историков 60-70-х 

гг. XIX столетия. С. Паласанян известен также как педагог, публицист, социолог. Среди 
его исторических иследований следует особо выделить “Историю Армении”, изданную в 
Тифлисе в 1890 г. Этот труд стал, фактически, своеобразным учебником как для 
различных исследователей, так и для учащихся. 

“История Армении” С. Паласаняна стала вехой в арменоведении, сыграв важную роль 
в патриотическом воспитании подрастающего поколения. 


